
BANKLARDA MUMMOLI 
KREDITLAR BILAN ISHLASH: 
SAMARALI STRATEGIYA VA 
YONDASHUVLAR

Mirsaliyev Erkin Ergashevich
Toshkent davlat iqtisodiyot universiteti tyutori

Annotatsiya: Muammoli kreditlar bilan ishlash banklar uchun eng qiyin vazifalardan biri bo‘lib, alohida e’tibor va malaka 
talab qiladi. Ushbu maqolada banklarda mummoli kreditlar bilan ishlashning asosiy jihatlari ko‘rib chiqilgan hamda ularni 
hal qilish bo‘yicha samarali strategiya va yondashuvlar taklif qilingan.

Kalit so‘zlar: bank, bank faoliyati, skoring, kredit, zaxira, muammoli kredit, NPL, xatar, kredit monitoringi, strategiya, opti-
mallashtirish.

Abstract: Dealing with problem loans is one of the most difficult tasks for banks and requires special attention and skills. 
This article examines the main aspects of working with problem loans in banks and proposes effective strategies and 
approaches to combat them.

Key words: bank, banking activity, scoring, loan, reserve, problem loan, non-performing loans, risk, credit monitoring, 
strategy, optimization.

Аннотация: Работа с проблемными кредитами является одной из самых сложных задач для банков и требует осо-
бого внимания и навыков. В данной статье рассмотрены основные аспекты работы с проблемными кредитами в 
банках и предложены эффективные стратегии и подходы борьбы с ними.

Ключевые слова: банк, банковская деятельность, скоринг, кредит, резерв, проблемный кредит, неработающие 
кредиты, риск, кредитный мониторинг, стратегия, оптимизация.

K I R I S H
Zamonaviy dunyoda kredit iqtisodiy rivojlanishning eng muhim manbayi bo‘lib qolmoqda. U rivojlangan 

va rivojlanayotgan mamlakatlar, ham alohida xo‘jalik yurituvchi subyektlar, ham butun davlatlar va ularning 
hukumatlari tomonidan faol qo‘llaniladi. Biroq amaliyotda banklar tomonidan berilgan kreditlar har doim ham 
o‘z vaqtida qaytarilavermaydi.

Bank faoliyatining butun tarixi davomida muddati o‘tgan va muammoli bank kreditlari ham bank hamjami-
yatini, ham butun jamiyatni tashvishga solib kelgan. Ko‘pgina hollarda kredit va investitsiya jarayonini tashkil 
etishdagi xatolar moliyaviy barqarorlikni yo‘qotishga, o‘z kapitalini isrof qilishga va hatto kredit tashkilotlarining 
bankrotligiga olib keladi. Muddati o‘tgan kreditlar yangi kredit berishni to‘sib qo‘yadi va banklarning rentabel-
ligi va to‘lov qobiliyatini pasaytiradi. Ishlamaydigan kreditlarning yuqori darajasi yetarlicha katta miqdordagi 
banklarga ta’sir qilganda, moliya tizimi barqaror ishlashni to‘xtatadi va banklar iqtisodiyotni kreditlash funksi-
yasini muvaffaqiyatli bajara olmaydi. Moliya bozori faoliyatidagi uzilishlar va banklar faoliyatidagi muvaffaqiyat-
sizliklar o‘z navbatida iqtisodiy o‘sishni sekinlashtirishi mumkin.	

O‘zbekiston Respublikasi Prezidenti Shavkat Mirziyoyev ta’kidlaganidek, – “Biz Yangi O‘zbekistonni barpo 
etishga qaror qilgan ekanmiz, ikkita mustahkam ustunga tayanamiz. Birinchisi – bozor tamoyillariga asoslangan 
kuchli iqtisodiyot. Ikkinchisi – ajdodlarimizning boy merosi va milliy qadriyatlarga asoslangan kuchli ma’naviyat”. 
Kuchli iqtisodiyotni bo‘lsa kuchli bank tizimisiz tasavvur qilib bo‘lmaydi. Bank tizimi iqtisodiy islohotlarni amalga 
oshirishda amalda lokomotiv vazifasini bajaradi.

Muammoli kreditlar (NPL, Non-performing loan-ishlamaydigan kreditlar) – bu qaytarish muddati 90 kundan 
o‘tgan va qoniqarsiz, shubhali, umidsiz, deb tasniflangan kreditlardir.

M A V Z U G A  O I D  A D A B I Y O T L A R  T A H L I L I
Banklarda muammoli kreditlar hajmi oshib borar ekan, ularni kelib chiqish sabablari va uni oldining olish 

bo‘yicha tadqiqotlar o‘tkazish zaruriyati paydo bo‘ldi. 
G‘arb olimlarining muammoli kreditlar haqidagi fikrlari tahlili shuni ko‘rsatadiki, ular bunday kreditlarni iqti-

sodiyot va jamiyat uchun potensial xavfli, deb bilishadi. Ularning ta’kidlashicha, umidsiz kreditlar moliyaviy 
inqirozlarga olib kelishi, banklarning kredit obro‘sini yomonlashishi va uy xo‘jaliklarining qarz yukini oshirishi 
mumkin. Shuningdek, olimlar kreditlar berishda nazorat qiluvchi organlar va banklar tomonidan qattiq nazorat 
o‘rnatish zarurligiga, shuningdek, kredit xizmatlari iste’molchilarining moliyaviy savodxonligini oshirish muhimli-
giga e’tibor qaratmoqda. Shuningdek, ular muammoli kreditlarni hal qilishning turli usullarini taklif etadilar, masa- 
lan, qarzlarni qayta tuzish, moliyaviy ta’lim va maslahatlar berish, qarz oluvchilar uchun talablarni kuchaytirish. 
Umuman olganda, G‘arb olimlarining fikr-mulohazalari muammoli kreditlar muammosining jiddiyligi va uni hal 
etish choralarini ko‘rish zarurligini ta’kidlaydi.

Jumladan, g‘arblik iqtisodchi Piter Rouzning fikricha, qarz oluvchi bir yoki bir necha to‘lovlarni amalga 
oshirmaganligi yoki kredit ta’minoti qiymatining pasayishi kreditni muammoli kreditlar turkumiga o‘tishini 
anglatadi.

Rossiyalik iqtisodchi olim Lavrushin muammoli kreditlarni bank xodimlarining qarz oluvchiga yoki uning 
garoviga nisbatan shubhalari nuqtayi nazaridan tavsiflaydi. Muammoli kreditning bu tushunchasi kengroq 
bo‘lib, I, I, va III sifat toiflaridagi kreditlarni o‘z ichiga olishi mumkin.

Mahalliy olimlardan professor Sh. Z. Abdullayevaning yondashuviga ko‘ra, substandart kreditlar ham o‘z 
vaqtida qaytarilmaganligi tufayli muammo keltiruvchi kreditlar sifatida tahlil qilinishi mumkin.

T A H L I L  V A  N A T I J A L A R
O‘zbekiston Respublikasi Adliya vazirligi tomonidan 2015-yil 14-iyulda 2696-son bilan davlat ro‘yxatidan 

o‘tkazilgan “Tijorat banklarida aktivlar sifatini tasniflash va aktivlar bo‘yicha ehtimoliy yo‘qotishlarni qoplash 
uchun zaxiralar shakllantirish hamda ulardan foydalanish tartibi to‘g‘risidagi Nizom”ga ko‘ra muammoli aktivlar 
– sifati “qoniqarsiz”, “shubhali” va “umidsiz” deb tasniflangan aktivlardir.

Bank nazorati bo‘yicha Xalqaro Bazel qo‘mitasi ma’lumotlariga ko‘ra, muammoli kredit bu – qarz oluv-
chining bank oldidagi majburiyatlarini bajarish muddatlarining sezilarli darajada buzilishi, qarz oluvchining 
moliyaviy ahvolining sezilarli darajada yomonlashuvi va garov sifatining sezilarli darajada pasayishi yoki hatto 
yo‘qotilishi bo‘lgan kreditdir.

1-jadvalda tijorat banklarining muammoli kreditlari bo‘yicha 2023-yil 1-oktyabr va 1-sentabr holatiga sol-
ishtirma ma’lumotni ko‘rib chiqamiz:

O‘zbekiston Respublikasi Markaziy banki ma’lumotlariga ko‘ra, 2023-yil yil sentabr oyi yakuni bo‘yicha 
bank tizimida muammoli kreditlar hajmi 441 mlrd so‘mga kamaydi. Kredit portfeli hajmi 6,89 trln so‘mdan ziyod- 
ga ko‘paygan va bank tizimining jami kredit portfeli 451,6 trln so‘mni tashkil qilmoqda. 2023-yil 1-oktyabr holatiga 
muammoli kreditlarning jami kreditlardagi ulushi esa 3,73 foizga yetgan (-0,16%).

Davlat banklaridagi NPL ko‘rsatkichi 0,07 foizga kamayib, 3,82 foizni tashkil qilmoqda. Oy davomida mua-
mmoli kreditlar hajm jihatdan Turonbank (-57 mlrd so‘m), Asakabank (-36 mlrd so‘m) hamda O‘zsanoatqu-
rilishbank (-29 mlrd so‘m) larda nisbatan kamaygan. Aloqabank, Agrobanklarda bo‘lsa muammoli kreditlar 
hajmi ko‘paygan. Davlat ulushi ustuvor bo‘lmagan banklardagi NPL ko‘rsatkichi 0,38 foizga kamayib, 3,32 
foizni tashkil qilmoqda. Ipoteka-bank (-448 mlrd so‘m), Universalbank (-29 mlrd so‘m) larda nisbatan ko‘proq 
muammoli kreditlar o‘sishi kuzatilgan. Ipotekabankda joriy yil iyul va avgust oylarida NPL ko‘rsatkichi 1 trln 
so‘mdan ko‘proqqa o‘sgan bo‘lsa, sentabr oyida qariyb 450 mlrd so‘mga kamaygan. Shu vaqtga qadar muam- 
moli kreditlar ulushi bo‘yicha yetakchi o‘rinda bo‘lgan Avo bank (oldingi O‘zagroeksportbank) ning NPL’i to‘liq 
tozalangan. Hozirda Octobank (83,33%), Garantbank (17,79%), Eron Soderot bank (13,85%) hamda Madad 
invest bank (12,82%) da NPL ko‘rsatkichi 2 xonali raqamda qolmoqda. Shuningdek, O‘zmilliybank (3,00 trln 
so‘m), Ipoteka-bank (2,59 trln so‘m) hamda Xalq banki (2,14 trln so‘m) muammoli kreditlar miqdori bo‘yicha 
yetakchi o‘rinda turibdi.

O‘zbekiston Respublikasi Adliya vazirligi tomonidan 2023-yil 18-aprelda 3427-raqam bilan ro‘yxatdan 
o‘tkazilgan “Banklar va banklar guruhlarining tavakkalchiliklarni boshqarish tizimiga doir talablar to‘g‘risida”gi 
Nizomga asosan banklar kreditlarning o‘z vaqtida qaytarilishini ta’minlash hamda muammolarni dastlabki 
bosqichda aniqlash maqsadida kreditlarni yakka tartibda va portfel kesimida monitoring qilish tizimini ishlab 
chiqishi hamda amaliyotga joriy etishi kerak.

Nizomga asosan tijorat banklari tomonidan berilgan kreditlarni monitoring qilishga quyidagi talablar 
qo‘yilgan.

1-jadval: Tijorat banklarining muammoli kreditlari (NPL)ning 2023-yil 1-oktyabr va 1-sentabr holatiga 
solishtirtma ma’lumot

Kreditni monitoring qilish tizimi quyidagilarni o‘z ichiga oladi:
●	 qarz oluvchining kredit hujjatlarini (elektron yoki qog‘oz shaklida) shakllantirish va yuritish;
●	 qarz oluvchining kredit hujjatlarini tekshirish;
●	 kreditning maqsadli ishlatilishini (agar kredit shartnomasida maqsadliligi belgilangan bo‘lsa) monitoring 

qilish;
●	 qarz oluvchining moliyaviy holatini, kredit bo‘yicha asosiy qarz va foizlarni to‘lash bo‘yicha kredit shart-

nomasi shartlarining bajarishini monitoring qilish;
●	 qarz oluvchining kredit shartnomasining boshqa shartlariga rioya etishini monitoring qilish;
●	 ta’minotning mavjudligi, yetarliligi va butligini hamda uning bozor qiymati qayta baholanishini monitoring 

qilish;
●	 kredit tavakkalchiligining hajmi va u bo‘yicha ehtimoliy yo‘qotishlarni qoplash uchun zaxiralarning yetar-

liligini monitoring qilish. 
X U L O S A  T A K L I F L A R

Muammoli kreditlar bilan ishlash banklar uchun eng qiyin vazifalardan biri bo‘lib, alohida e’tibor va malaka 
talab qiladi. Quyida tijorat banklarida mummoli kreditlar bilan ishlashning asosiy jihatlari ko‘rib chiqamiz hamda 
ularni hal qilish bo‘yicha samarali strategiya va yondashuvlarni taklif qilamiz.

1.	 Xatarlarni tahlil qilish va baholash:
Muammoli kreditlar bilan ishlashda birinchi qadam risklarni tahlil qilish va baholashdir. Bank qarz oluv- 

chini, uning moliyaviy ahvolini, to‘lov qobiliyatini va kreditni qaytara olish qobiliyatini har tomonlama o‘rganishi 
kerak bo‘ladi. Shuningdek, mijoznung kreditni to‘lash qobiliyatiga ta’sir qilishi mumkin bo‘lgan mavjud iqtisodiy 
vaziyat, tarmoq omillari va boshqa tashqi sharoitlarni hisobga olishi kerak.

2.	 Shaxsiy yechimlarni ishlab chiqish:
Har bir muammoli vaziyat individual yondashuvni talab qiladi. Bank qarz oluvchining o‘ziga xos sharoitlari 

va ehtiyojlaridan kelib chiqqan holda moslashuvchan strategiyani ishlab chiqishi kerak. Muammoni hal qilish-
ning turli xil variantlari mavjud, jumladan, kredit shartnomasini qayta tuzish, to‘lov jadvalini o‘zgartirish, foiz 
stavkasini kamaytirish yoki hatto qarzni qisman hisobdan chiqarish.

3.	 Qarz oluvchi bilan o‘zaro munosabatlar:
Muammoli kreditlar bilan ishlashning kaliti qarz oluvchi bilan faol hamkorlikdir. Muammolarning sabablarini 

aniqlash va eng yaxshi yechim topish uchun bank ochiq va ishonchli muloqotni o‘rnatishi kerak. Shuni yodda 
tutish kerakki, o‘zaro tushunish va hamkorlik muammoni muvaffaqiyatli hal qilishga yordam beradi.

4.	 Qo‘shimcha yordam ko‘rsatish:
Ba’zi hollarda qarz oluvchilar kreditni to‘lash uchun qo‘shimcha yordam talab qiladi. Bank moliyaviy masla-

hatlar berishi, qarzni to‘lash rejasini ishlab chiqishda yordam berishi yoki hatto qarz oluvchining moliyaviy 
ahvolini barqarorlashtirish uchun vaqtinchalik moliyalashtirishni taqdim etishi mumkin. Bunday chora-tadbirlar 
risklarni kamaytirishga va kreditni qaytarish imkoniyatini oshirishga yordam beradi.

5.	 Monitoring va nazorat:
Muammoli kredit bo‘yicha qaror qabul qilingandan so‘ng bank shartnoma shartlariga rioya etilishi ustidan 

doimiy monitoring va nazorat olib borishi shart. Bu bankka vaziyatning o‘zgarishiga tezda javob berish va 
xavflarni minimallashtirish uchun zarur choralarni ko‘rish imkonini beradi. Qarz oluvchining to‘lov qobiliyatini 
muntazam tahlil qilish va qarzni o‘z vaqtida undirish bank yo‘qotishlarini kamaytirishga yordam beradi.

Muammoli kreditlar bilan ishlash professional yondashuv va malakali risklarni boshqarishni talab qiladi. 
Banklar yo‘qotishlarni minimallashtirish va o‘z faoliyatining barqarorligini ta’minlaydigan samarali strategiya 
va yondashuvlarni ishlab chiqishga intilishi kerak. Shuni yodda tutish kerakki, har bir muammoli vaziyat o‘ziga 
xosdir va uni muvaffaqiyatli hal qilish uchun individual yondashuvni talab qiladi.

Banklarda muammoli kreditlarni optimallashtirish
Muammoli kreditlarni optimallashtirish – muammoli kreditlar portfelining sifatini oshirish va bank uchun 

risklarni kamaytirishga qaratilgan jarayondir. Quyida banklardagi muammoli kreditlarni optimallashtirishning bir 
necha asosiy usullarini taklif etamiz:

1.	 Kreditni qayta tuzish: Bank qarz oluvchiga kredit shartlarini o‘zgartirishni taklif qilishi mumkin, masalan, 
foiz stavkasini pasaytirish, to‘lash muddatini uzaytirish yoki kreditning asosiy summasi bo‘yicha kredit 
ta’tili berish. Bu qarz oluvchiga qarzni to‘lash va bank uchun xavfni kamaytirishga yordam beradi.

2.	 Muammoli kreditlarni sotish: Bank muammoli kreditlarni boshqa moliya institutiga yoki qarzni undirishga 
ixtisoslashgan kompaniyaga sotishi mumkin. Bu bankka muammoli kreditlarni keyingi boshqarishdan 
qochish va asosiy faoliyatiga e’tibor qaratish imkonini beradi.

3.	 Qarzni undirish: Bank qarzni undirish bo‘yicha sudga da’vo qilish, garovni undirish yoki sotish kabi cho-
ralar ko‘rishi mumkin. Bu bankka qarzni to‘lash va yo‘qotishlarni kamaytirishga yordam beradi.

4.	 Zaxiralarni tashkil etish: Bank muammoli kreditlar hisobidan yuzaga kelishi mumkin bo‘lgan yo‘qo-
tishlarni qoplash uchun zaxiralar yaratishi mumkin. Bu bankka o‘z risklarini kamaytirish va moliyaviy 
barqarorlikni ta’minlash imkonini beradi.

5.	 Kredit skoring tizimini takomillashtirish: Bank risklarni aniqroq baholash va muammoli kreditlarning 
oldini olish uchun qarz oluvchini baholash va kredit skoring tizimini takomillashtirishi mumkin.

Shuni ta’kidlash kerakki, har bir bank o‘zining ichki siyosati va tartiblariga qarab muammoli kreditlarni 
optimallashtirishning o‘ziga xos usullariga ega bo‘lishi mumkin. Yuqoridagi takliflarning amaliyotga tatbiq etilishi 
banklardagi muammoli kreditlar hajmining pasayishiga, tijorat banklari moliyaviy holatining barqarorlashishiga, 
shu orqali milliy iqtisodiyotimiz o‘sishiga yordam beradi deb hisoblaymiz. 

